
MINUTI

Il-Minuti ta’ Laqgħat Nri 6, 7 u 8 li saru nhar l-Erbgħa, 28 ta’ Frar u 18 ta’ April 2018 rispettivament ġew ikkonfermati.

KORRISPONDENZA

IĊ-CHAIRPERSON (Onor. Etienne Grech): Nixtieq inressaq din il-korrispondenza għall-attenzjoni tagħkom;  

Email u ittra datata 5 ta’ Marzu, 2018 mibgħuta lill-Kumitat minn St Jeanne Antide Foundation dwar “It-Tneħħija tal-unika protezzjoni fil-liġijiet ta’ Malta għat-trabi li għadhom ma tweldux”. 

Fil-qosor dawn qed jgħidu “Nipprotestaw b’mod qawwi u urġenti kontra l-proċess attwali li bih qiegħed jitneħħa mil-Liġijiet ta’ Malta r-rikonoxximent tal-istatus u d-drittijiet tat-trabi li għadhom ma tweldux; b’rabta mal-klawsola protettiva fil-liġi preżenti dwar Vjolenza Domestika ...”. Din il-liġi issa għaddejnieha imma bażikament r-rappreżentanti ta’ St Jeanne Antide Foundation riedu jwasslu l-oġġezzjonijiet tagħhom.  

DISKUSSJONI MAL-JESUIT REFUGEE SERVICES MALTA DWAR IL-POLICY “INTEGRATION THROUGH EMPLOYMENT PROJECT”

THE CHAIRPERSON: It-tieni item tal-aġenda kienet diskussjoni mal-Jesuit Refugee Services dwar il-policy “Integration Through Employment Project”. Madankollu l-key speaker tagħhom inzertat ma tiflaħx u għalhekk kellhom iħassru l-laqgħa magħna. Naturalment issa nagħtuhom data oħra sabiex jiltaqgħu mal-Kumitat. Issa nistgħu ngħaddu għall-item li jmiss.


APPROVAZZJONI TAL-MEMBRI FIL-KUNSILL GĦAS-SETTUR TAL-VOLONTARJAT

THE CHAIRPERSON: It-tielet item fuq l-aġenda huwa l-approvazzjoni tal-membri fil-Kunsill għas-Settur tal-Volontarjat u hawnhekk għandna l-lista tal-membri li ġew nominati. Fl-ittra qed jingħad li skont l-Artikolu 35(3) tal-Att dwar l-Organizzazzjonijiet Volontarji (Kap. 492 tal-Liġijiet ta’ Malta), is-sottoskritt qiegħed ġentilment jitlob, permezz ta’ din l-ittra, l-approvazzjoni tal-Kumitat Permanenti dwar l-Affarijiet Soċjali rigward it-twaqqif tal-Kunsill għas-Settur tal-Volontarjat.  

Mela jekk xi ħadd minnkom għandu xi oġġezzjoni għal xi membru mniżżel fil-lista jgħidilna u jagħtina r-raġuni għall-oġġezzjoni tiegħu. Il-lista tal-membri nominati ntbagħtitilkom permezz tal-email. Hemm xi oġġezzjoni għal xi ħadd minn dawn il-membri? (Onor. Membri: Le) Jidher li m’hawnx oġġezzjoni u għalhekk nista’ nikkonferma li l-lista tal-persuni li ġew nominati fil-Kunsill għas-Settur tal-Volontarjat ġew approvati mill-Membri preżenti. 

Il-Membri preżenti tal-Kumitat Permanenti dwar l-Affarijiet Soċjali approvaw il-lista tal-persuni li ġew nominati fil-Kunsill għas-Settur tal-Volontarjat.


APPROVAZZJONI TAR-RAPPORT FUQ IL-POSSIBILITÀ TAL-KREMAZZJONI F’PAJJIŻNA MAĦRUĠ MILL-KUMITAT PERMANENTI DWAR L-AFFARIJIET SOĊJALI

THE CHAIRPERSON: Wasalna biex niddiskutu r-rakkmandazzjonijiet tar-rapport fuq il-possibilità tal-kremazzjoni f’pajjiżna. Min-naħa tiegħi lestejt xi rakkmandazzjonijiet li għaddejt lill-Onor. Rosianne Cutajar u llum nistgħu niddiskutuhom ħalli naraw x’nistgħu nbiddlu jew inżidu fihom. Kif inlestuhom inkunu nistgħu ndaħħluhom fir-rapport u mbagħad inpoġġih fuq il-Mejda tal-Kamra. Mela ħalli nibda naqralkom dawn il-punti u niddiskutuhom wieħed wieħed.

L-ewwel punt huwa dan; “L-awtorità li se tkun responsabbli mill-kremazzjoni f’Malta għandha toħroġ linji ta’ gwida li jiddeterminaw kif isir il-proċess tal-kremazzjoni.” Naħseb li din kulħadd jaqbel magħha. It-tieni punt huwa dan; “Qabel ma tiġi aċċettata kwalsiasi applikazzjoni għall-bini ta’ krematorju, għandha ssir konsultazzjoni xierqa, inkluż mal-awtorità lokali – jiġifieri mal-Planning Authority - u ma’ rappreżentanti tar-residenti.” It-tielet punt huwa dan; “Għandu jkun hemm studju dwar kemm hu mistenni li jsiru kremazzjonijiet fis-sena, ibbażat fuq id-daqs ...

ONOR. ROSIANNE CUTAJAR: Bil-permess tagħkom jien kont se nissuġġerixxi - nimmaġina li awtorità tiġi tiswa aktar – li jekk ma ssirx awtorità din il-biċċa tax-xogħol jidħol għaliha s-Supretendent tas-Saħħa Pubblika. 

ONOR. MARIA DEGUARA: Ma naqbilx li jkollok persuna waħda f’dan l-irwol. Meta għandek awtorità għandek grupp ta’ nies u mhux persuna waħda. Is-Supretendent tas-Saħħa Pubblika is a body. How can one person decide on things ... L-ewwel nett kif qed tgħidu li l-kremazzjoni ssir skont il-persentaġġi? Jien qed nassumi li l-kremazzjoni meta ridt nitlobha ssir u mhux tkun xi ħaġa by law. There could be an exception to the rule but ...

IĊ-CHAIRPERSON: Inti issa mort għat-tielet rakkmandazzjoni.  

ONOR. ROSIANNE CUTAJAR: Bħalissa qegħdin fl-ewwel waħda. Issa ma jfissirx li se jkollok persuna waħda imma li tkun taħt il-kappa tiegħu. Dawn il-persuni attwalment diġà jieħdu ħsieb id-dfin.

IĊ-CHIARPERSON: “Li tkun responsabbli” tista’ tfisser ukoll li ... 

ONOR. ROSIANNE CUTAJAR: Forsi nistgħu nispeċifikawha din? 

ONOR. MARIA DEGUARA: Ma jaqbilx li nispeċifikawha għax is-Supretendent tas-Saħħa Pubblika may not be competitive enough for cremation.   

IĊ-CHAIRPERSON: Allura għax ma nħalluhiex l-awtorità responsabbli?  

ONOR. MARIA DEGUARA: Ngħidu “awtorità” u mbagħad naraw x’hemm bżonn isir meta niġu għad-drafting.  

IĊ-CHAIRPERSON: L-ewwel waħda qbilna. Issa t-tieni waħda qed ngħidu “Qabel ma tiġi aċċettata kwalsiasi applikazzoni għall-bini ta’ krematorju, għandha ssir konsultazzjoni xierqa, inkluż mal-awtorità lokali u ma’ rappreżentanti tar-residenti.”. X’inhu l-aħjar li ngħidu? “Awtoritajiet” jew “awtorità lokali”? 

ONOR. MARIA DEGUARA: Qiegħda nifhem li meta ngħidu l-awtorità lokali qed infissru l-kunsilli lokali, hux hekk?  

ONOR. ROSIANNE CUTAJAR: Imma allura jekk dak ngħidu “kunsilli lokali”.

ONOR. MARIA DEGUARA: Awtorità lokali hekk tfisser u ċjoè kunsill lokali.

IĊ-CHAIRPERSON: Kieku nħalluha hekk. Issa fuq il-bini tal-krematorju nafu li Malta għandna n-not in my backyard syndrome, jiġifieri jkollok min jgħidlek li ma jridx li jinbena krematorju fir-raħal tiegħu. U allura l-awtorità lokali jew il-kunsill lokali ...

ONOR. MARIA DEGUARA: Inħalluha “awtorità lokali” għax hekk isibuha inġenerali. 
IĊ-CHAIRPERSON: It-tielet punt huwa dan; “Għandu jsir studju dwar kemm hu mistenni li jsiru kremazzjonijiet fis-sena.”. Din tagħmel sens għax inti trid tagħmel studju dwar kemm tistenna li jkollok kremazzjonijiet fis-sena. Tafu li fl-Ingilterra għandek 70% jew 80% tan-nies li jiġu kremati? 

ONOR. MARIA DEGUARA: Għalhekk qed ngħidlek għax inti kif tkun imdorri fil-pajjiż. Pereżempju, l-Indja jagħtuk in-nar u ejja ħa mmorru għax hekk imdorrijin. 

IĊ-CHAIRPERSON: Il-Knisja taqbel mal-kunċett tal-kremazzjoni.

ONOR. MARIA DEGUARA: Le, din mhijiex kwestjoni ta’ Knisja. Aħna qed ngħidu li f’sena jistgħu jmutu 10 persuni li jridu jiġu kremati u jistgħu jmutu 100 persuna u ħadd minnhom ma jkun irid jiġi kremat. 

ONOR. ROSIANNE CUTAJAR: L-istudji juru li mas-snin il-popolarità tiżdied.
 
IĊ-CHAIRPERSON: Jien din naraha bħala xi ħaġa ovvja, li speċi tagħmel studju dwar kemm hu mistenni li jsiru kremazzjonijiet ibbażat fuq id-daqs tal-popolazzjoni. Ovvjament wieħed ma jridx jagħmel krematorju ġgantesk meta m’għandekx bżonn dak il-kobor. 

ONOR. MARIA DEGUARA: Dak li rrid ngħid jien. Ma ninsewx li jrid ikollok the exception to the rule għax jekk forsi dan ix-xahar kelli erbgħa li riedu jiġu kremati u minħabba li l-impjant ... Irid ikollok impjant li jtella’ temperaturi għoljin u li jkollu oxygenation tajba biex ma jkunx hemm carbon emissions, eċċ, però nimmaġina li jekk inti qbiżt il-persentaġġ ta’ dak ix-xahar, xorta waħda jrid ikollok some leeway biex taqdi lil dak li jkun. Ma tistax tgħid li dan ix-xahar diġà qbiżt il-persentaġġ u allura ma tistax tagħmel aktar kremazzjonijiet!  

IĊ-CHAIRPERSON: Dik naħseb li għandha tkun fil-liġi nnifisha però biex tkun taf kemm se jkollok bżonn kremazzjonijiet irid isir xi tip ta’ studju. Jiġifieri dak il-punt tajjeb qiegħed.  

ONOR. MARIA DEGUARA: Però dejjem irridu nħallu lok għall-eċċezzjoni għax f’kull statistika se jkollok l-eċċezzjonijiet. Dan bħal meta suppost li f’pajjiżna qatt ma jkollna każijiet ta’ difterite imma kemm ilni nservi ta’ tabib kelli każ wieħed ta’ difterite!

IĊ-CHAIRPERSON: Jiġifieri inti qiegħda tissuġġerixxi xi tibdil fuq dan il-punt? 

ONOR. MARIA DEGUARA: Sur President, jiena qiegħda ngħid skont id-daqs tal-popolazzjoni u li naħsbu għall-fatt li ġieli se jkollok l-eċċezzjonijiet. Dan bħal meta suppost ma jmutux nies bl-influwenza imma ġieli kellna snin fejn saħanistra kellna ħames imwiet b’kawża diretta tal-influwenza.  

ONOR. ROSIANNE CUTAJAR: Però x’hemm li m’intix qiegħda taqbel miegħu f’dan il-punt?  
ONOR. MARIA DEGUARA: Jiena qiegħda ngħid biex ngħidu li jrid ikun ibbażat fuq id-daqs tal-popolazzjoni imma naħsbu wkoll għall-eċċezzjonijiet. Ma tistax tgħid li għandek tant kremazzjonijiet f’tant żmien u jekk tilħaqhom daqshekk. Dik ma nistgħux nagħmluha.  

IĊ-CHAIRPERSON: Fil-fatt din mhijiex xi ħaġa tassattiva. Dan huwa studju dwar kemm hu maħsub li jsiru kremazzjonijiet fis-sena.

ONOR. MARIA DEGUARA: Tentative mela. Aħna hawnhekk qed ngħidu li dan se jkun il-kliem eżatt li se jintuża ... 

ONOR. ROSIANNE CUTAJAR: Le, dawn huma sempliċement rakkmandazzjonijiet li se joħroġ dan il-Kumitat fuq is-suġġett li qed niddiskutu.

IĊ-CHAIRPERSON: Dawn huma biss linji gwida. U nista’ ngħidilkom li meta bħala Kumitat iddiskutejna l-issue tal-Morning After Pill ... Ma jfissirx li l-liġi se timxi ma’ dawk il-guidelines li nkunu tajna aħna bħala Kumitat. Madankollu aħna qegħdin nagħmlu xogħolna u qed nuru fejn naqblu u fejn ma naqblux ma’ dan is-suġġett partikolari.  

Ir-raba’ punt huwa dan; “Is-sit fejn jinbena l-krematorju għandu jkun wieħed kwiet u f’ambjent naturali adegwat.”  Naħseb li lkoll kemm aħna naqblu li dan għandu jkun f’post kwiet u mhux f’nofs ta’ raħal jew belt. 

ONOR. ROSIANNE CUTAJAR: Nispera li mbagħad ma jkunx hemm issues ta’ jekk il-post magħżul huwiex ODZ, eċċ! U hawnhekk nixtieq ngħid xi ħaġa fuq il-punt li jmiss dwar id-daqs ta’ żewġ ettari. Forsi m’għandniex għalfejn niktbu d-daqs li għandna bżonn fir-rakkmandazzjonijiet tagħna imma għandna nħalluha bħala xi ħaġa li trid toħroġ mir-riċerka li hemm bżonn li ssir.

ONOR. MARIA DEGUARA: Ma ninsewx li krematorju huwa semplicement forn normali ... 

IĊ-CHAIRPERSON: Imma jrid ikollok kappella, parkeġġ, eċċ. mal-krematorju.  

ONOR. MARIA DEGUARA: Imma ladarba tidħol fil-krematorju daqshekk. Dan ikollok persuna waħda li qed topera l-krematorju u ħadd ma jidħol jara l-kadavru qed jinħaraq.  

IĊ-CHAIRPERSON: Irid kollok kappella jew post apposta sakemm issir il-kremazzjoni.  

ONOR. MARIA DEGUARA: Imma m’għandekx bżonn ta’ żewġ ettari art!

ONOR. ROSIANNE CUTAJAR: Żewġ ettari ħafna. Għalhekk għedt li ma noqogħdux insemmu l-ammont ta’ art li rridu ħalli nevitaw ukoll mill-kritika li tista’ issir. Ngħidu biss li jrid ikun f’ambjent naturali adegwat.

ONOR. SILVIO GRIXTI: Sur President, ma nistgħux ngħidu li għandu jkun hemm konsultazzjonijiet mal-Planning Authority ... Mela aħna periti!  
   
IĊ-CHAIRPERSON: Din ħadtha mil-liġi Skoċċiża.

ONOR. MARIA DEGUARA: Imma l-Iskozja għandhom art kemm iridu mhux bħalna! 

IĊ-CHAIRPERSON: Huma qed jgħidu żewġ ettari għal kull 1,000 kremazzjoni. 

ONOR. MARIA DEGUARA: U aħna kemm ħsibt li se jkollna kremazzjonijiet f’Malta!
IĊ-CHAIRPERSON: We should go by proportion.

ONOR. ROSIANNE CUTAJAR: Għalhekk irridu norbtuha mat-tielet punt fuq l-istudju li għandu jsir.

IĊ-CHAIRPERSON: Jekk se jkollna 1,000 kremazzjoni fis-sena ... Dan jista’ ikollok 20 kremazzjoni biss f’sena. U allura f’dak il-każ ikollok bżonn ...   

ONOR. MARIA DEGUARA: Ma tistax taħdimha b’dak il-mod għax irid ikollok ammont minimu ta’ art! Tinsiex li jrid ikollok il-forn u mbagħad għandek il-praying room li tkun tajba għal kull reliġjon. Issa pereżempju hawnhekk qed tgħid “u spazji fejn isiru xi tifkiriet”. X’tifkiriet trid tagħmel? Dawn kemm sempliċement jagħtuhom l-urna bl-irmied u mbagħad ikun hemm min jeħodha miegħu d-dar jew jidfinha jew inkella jwaddabha fil-baħar. Rigward l-ispazju għall-parkeġġ, kif diġà għedt dan ħadd mhu se jmur jara l-kadavru jinħaraq.  

IĊ-CHAIRPERSON: Imma post tal-kremazzjoni m’għandux ikun bħal ċimiterju u allura jkun imdawwar bis-siġar u l-fjuri? 

ONOR. MARIA DEGUARA: Barra minn Malta ġieli jkunu in the middle of a town!

ONOR. ROSIANNE CUTAJAR: Ġeneralment barra minn Malta ladarba tiġi kremat ... Il-Knisja tgħidlek li l-irmied iridu jitpoġġew f’post konsagrat u allura ċ-ċimiterji tagħna jrid ikollhom post fejn jospitaw dawn l-urni. 

ONOR. MARIA DEGUARA: Normalment ikollhom ħajt fejn ipoġġu l-urni. 

IĊ-CHAIRPERSON: Bażikament dan il-punt qed jgħid by proportion, jiġifieri jekk għandek 1,000 kremazzjoni fis-sena, issa jista’ ikun inqas u jista’ ikun aktar, il-probabilità hi li inqas, imma dan għandu jkollu żewġ ettari ta’ art ħalli jkun hemm spazju għall-parkeġġ u għal xi ġonna bis-siġar u l-fjuri madwar il-binja. B’hekk ma jkollokx kollox cluttered ġo xulxin. L-Iskoċċiżi għamluha hekk proprju biex il-bini ma jkunx cluttered.

ONOR. MARIA DEGUARA: Inti qed titkellem fuq l-Iskozja fejn għandhom ettari u ettari ta’ heather land! Issa għamel aħna jkollna 100 kremazzjoni fis-sena, allura se tieħu one tenth ta’ żewġ ettari biex tieħu proportionally?! Jekk tagħmel hekk lanqas biss ikollok fejn tpoġġi l-binja! 

ONOR. ROSIANNE CUTAJAR: Ngħidu biss “spazju adegwat” u ma nidħlux f’dawn id-dettalji kollha. 

ONOR. MARIA DEGURA: Li jkun hemm biżżejjed spazju biex krematorju ideali jkun jista’ jopera mingħajr ... (Interruzzjonijiet) Irid ikollok l-ispazju meħtieġ u li jkollok l-oxygenation ...

IĊ-CHAIRPERSON: Kif inlestuh dan ir-rapport inpoġġuh fuq il-Mejda tal-Kamra. Dr Burmingham, tista’ jekk jogħġbok taqralna dan il-punt kif emendajnieh?  

ONOR. MARIA DEGUARA: Jekk ma jkollokx spazju biżżejjed u l-forn ma jtellax biżżejjed sħana l-għadam jista’ ma jinħaraqx u mbagħad ikollok problemi oħra.  

DR ELAINE BURMINGHAM (Research Analyst): Fil-ħames punt qed ngħidu li “Għandu jkun hemm spazju adegwat fejn krematorju jkun jista’ jopera mingħajr diffikultà.”.

IĊ-CHAIRPERSON: Tajjeb kif inhu u qed naqblu fuqu dan il-punt. Fuq is-sitt punt fejn qed ngħidu li “Is-sit għandu jkun aċċessibbli permezz tat-trasport pubbliku” kollha naqblu fuqu. Fis-seba’ punt qed ngħidu li “Kwalunke krematorju li se jingħata permess, se jkun għall-użu ta’ nies Kattoliċi, kif ukoll għal nies ta’ twemmin differenti. Il-krematorju għandu jkollu l-fakultà li jipprovdi għal kull servizz ta’ krematorju, skont it-twemmin tal-klijent.”. Naqblu ma’ dan il-punt?  

ONOR. ROSIANNE CUTAJAR: Iċ-ċerimonja trid tkun taqdi r-reliġjonijiet l-oħra wkoll.  

ONOR. MARIA DEGUARA: Ikollu spazju fejn iċ-ċerimonji reliġjużi jkunu jistgħu jsiru. U dik il-parti ssir qabel ma ssir il-kremazzjoni.  

IĊ-CHAIRPERSON: “Il-krematorju għandu jkollu l-fakultà li jipprovdi għal kull servizz”. Naħseb li qed ngħidu l-istess ħaġa. 

ONOR. MARIA DEGUARA: Nistgħu ngħidu li għandu jkollu spazju - jekk ma rridux ngħidu kamra – biex jipprovdi għal servizzi ... 

IĊ-CHAIRPERSON: Ikun aħjar jekk ma ngħidux kamra jew kappella.  

ONOR. MARIA DEGUARA: Le, mhux kappella. Din bħal meta nkunu qegħdin f’xi ajruport u jkollok miktub li this is a space for relaxation. Issa hemmhekk tista’ ssalli, titlob, eċċ.  

ONOR. ROSIANNE CUTAJAR: Nistgħu ngħidu “il-fakultà li jipprovdi ċ-ċerimonja skont it-twemmin tal-klijent”?

ONOR. MARIA DEGUARA: Forsi ma jkunx irid ċerimonji. Il-krematorju għandu jkollu spazju fejn servizz reliġjuż jista’ jsir, hu x’inhu r-reliġjon. Imbagħad jekk ma jkunx reliġjuż jista’ ...

DR ELAINE BURMINGHAM: “Il-krematorju għandu jkollu l-fakultà li jipprovdi għal kull tip ta’ servizz, skont it-twemmin tal-klijent.”.

ONOR. ROSIANNE CUTAJAR: Jista’ jkun ateu. 

IĊ-CHAIRPERSON: Tajjeb. Dak il-punt lestejnieh ukoll. Fit-tmien punt qed ngħidu “Għandha tiġi provduta kamra tal-wiri sabiex il-qraba u l-ħbieb tal-mejjet ikunu jistgħu jaraw it-tebut qabel ma jiddaħħal fil-krematorju.”.  

ONOR. MARIA DEGUARA: Dik tista’ ssir fl-ispazju fejn se ssir iċ-ċerimonja, fejn il-katavru għandu jkun presente cadavare għall-qraba qabel ma jiġi kremat. 

IĊ-CHAIRPERSON: Jien naħseb li din hija importanti għax inti jkollok kamra fejn jidħol it-tebut għall-kremazzjoni u kamra oħra separata fejn dak li jkun imur jagħmel l-aħħar talbiet għall-mejjet.   

ONOR. MARIA DEGUARA: Tinsiex li dawn jistgħu jagħmlulek iċ-ċerimonja, jissiġillaw it-tebut u l-kremazzjoni ssir tlitt ijiem jew erbat ijiem wara. 

IĊ-CHAIRPERSON: Dan mhux se tiġi l-karozza u ddaħħal il-mejjet fil-krematorju mill-ewwel.  

ONOR. MARIA DEGUARA: Tista’ issir iċ-ċerimonja jew sejħilha li trid u mbagħad ma jaħarqekx qabel ġimgħa oħra.  

IĊ-CHAIRPERSON: Il-kamra tal-wiri hija l-kamra fejn dak li jkun jista’ imur jara l-mejjet qabel ma dan jiġi kremat. 

ONOR. MARIA DEGUARA: Mhux kamra tal-wiri imma fejn il-katavru jista’ jkun espost għall-familja.

ONOR. ROSIANNE CUTAJAR: Id-darba l-oħra antiċipajna li peress li n-numri hawn Malta huma żgħar, l-operatur jista’ jagħżel li jekk għandu ħames katavri, iqabbad il-krematorju darba u jagħmilhom wara xulxin.
 
ONOR. MARIA DEGUARA: Jista’ jkun li ekonomikament ma tkunx vijabbli. Dan ġieli jqabbduh darba jew darbtejn f’ġimgħa. 
 
DR ELAINE BURMINGHAM: Qed ngħidu li “Għandha tiġi provduta kamra fejn ikun espost il-katavru, sabiex il-qraba u l-ħbieb tal-mejjet ikunu jistgħu jaraw it-tebut qabel ma jiddaħħal fil-krematur.”.

IĊ-CHAIRPERSON: Kulħadd jaqbel magħha din? (Onor. Membri: Iva) Il-punt li jmiss jgħid hekk; “Il-krematorju għandu jkollu apparat adattat sabiex il-gassijiet ta’ kombustjoni jinġibdu mill-kmamar tal-ħruq fiċ-ċumnija prinċipali.”. Dan il-punt għandu x’jaqsam mat-teknoloġija wżata sabiex jinġibdu l-gassijiet mill-kmamar tal-ħruq.  

ONOR. MARIA DEGUARA: Aħna l-importanti li ngħidu li l-proċess ta’ kremazzjoni ma jħallix carbon matter ... 

ONOR. ROSIANNE CUTAJAR: Nistgħu ngħidu li għandhom jiġu kkontrollati l-emissjonijiet u li jitħares l-ambjent.  

IĊ-CHAIRPERSON: Mela nistgħu ngħidu li “Għandha tintuża l-iktar teknoloġija avvanzata fil-proċess tal-kremazzjoni, sabiex jiġu kkontrollati l-emissjonijiet u jiġi mħares l-ambjent.”. 

ONOR. ROSIANNE CUTAJAR: Hawnhekk qed nirreferu wkoll b’mod indirett għall-eco-friendly cremation.

IĊ-CHAIRPERSON: Il-punt li jmiss jgħid hekk; “Kull tebut li jidħol fil-krematorju għandu jkollu d-dettalji kollha neċessarji dwar l-identità tal-persuna li se tiġi kremata.” Ovvjament mhux se jkun hemm twiebet bla isem. 

ONOR. MARIA DEGUARA: Imma safejn naf jien il-katavru ma jidħolx bit-tebut fil-krematorju.  

ONOR. ROSIANNE CUTAJAR: Jeżistu żewġ prattiċi differenti; hemm min jagħżel li jdaħħal it-tebut b’kollox fil-krematorju u hemm min idaħħal il-ġisem biss. Hekk sibt mir-riċerka li għamilt. (Interruzzjonijiet) Ovvjament il-katavru xorta se jasal fil-krematorju ġo tebut.  

IĊ-CHAIRPERSON: Aħna qed ngħidu li l-identità mhux bilfors tkun imwaħħla mat-tebut.  

ONOR. ROSIANNE CUTAJAR: Jew ngħidu li kull katavru jrid ikun identifikat faċilment.

ONOR. MARIA DEGUARA: Mhux it-tebut irid ikun identifikat imma l-katavru għax jien nista’ nimmarka fuq barra li għandek lil Etienne imma fil-verità ...  

ONOR. ROSIANNE CUTAJAR: Qed ngħidu li kull katavru jrid ikun identifikat.

ONOR. MARIA DEGUARA: Kull katavru jrid ikollu sistema ta’ identifikazzjoni sabiex ma jkunx hemm abbużi għax jien nista’ noqtlok u nixħtek fit-tebut li se jiġi kremat! Dawn huma affarijiet li jistgħu jiġru! 

IĊ-CHAIRPERSON: Iridu jkunu l-managers tal-krematur li jivverifikaw iċ-ċertifikat tal-mewt, li jaraw il-liċenzja tal-pulizija, eċċ. (Interruzzjonijiet) Dik hija xi ħaġa normali fiċ-ċimiterji.   

ONOR. MARIA DEGUARA: Allura hawnhekk mhux l-istess ħaġa! Inti suppost meta tkun kremat u lest mal-urna se jkun hemm l-isem ta’ min ġie kremat.

IĊ-CHAIRPERSON: Qabel ma ssir il-kremazzjoni jridu jiġu verifikati ċ-ċertifikati mill-uffiċjali ...  

ONOR. MARIA DEGUARA: Uffiċjalment qabel ma l-katavru jidħol fil-krematur irid ikun hemm xi ħadd li jidentifikah.  

IĊ-CHAIRPERSON: Ħalli inti mhux toqtolni u twaddabni fil-krematur biex ma jibqax traċċi tiegħi u inti tgħaddiha lixxa. Dr Burmingham, tista’ tgħidilna kif se jiġi dan il-punt?  

DR ELAINE BURMINGHAM: “Kull katavru għandu jkun identifikat sabiex ma jkunx hemm lok ta’ abbuż.”.

IĊ-CHAIRPERSON: L-Onor. Rosianne Cutajar qaltilna li ġieli jkun il-katavru biss ... 

ONOR. ROSIANNE CUTAJAR: L-operatur jista’ jgħid li jekk idaħħal il-katavru biss forsi tiġih irħas jew bħala proċedura tkun aħjar. Nafu li tebut jiswa ħafna flus u forsi jekk iddaħħal it-tebut ġol-krematur ...  

IĊ-CHAIRPERSON: Jekk tiġi hearse bil-katavru mikxuf ...

ONOR. MARIA DEGUARA: Le, il-katavru dejjem fit-tebut se jidħol imma jkun tebut komuni. Imbagħad meta jasal fil-krematur ...  

ONOR. ROSIANNE CUTAJAR: Wisq probabbli min se jmur għall-opzjoni tal-kremazzjoni mhux se jagħżel tebut li jiswa ċertu ammont ta’ flus ġaladarba jaf li dan se jinħaraq. 

ONOR. MARIA DEGUARA: Probabbli l-krematorju stess jipprovdih dan it-tebut.

IĊ-CHAIRPERSON: It-tebut ma jridx ikollu materjali tossiċi. 

ONOR. ROSIANNE CUTAJAR: Tebut ikun tal-ħadid.
ONOR. MARIA DEGUARA: Le, ma jkunx tal-ħadid għax inkella jkollok toxic matter. Tebut normali dejjem ikollu ż-żingu minn ġewwa. Jien m’għandix idea li jdaħħluhom bit-tebut b’kollox fil-krematorju għax dejjem nafhom li jidħlu l-katavri biss. Issa jekk se taħraq iż-żingu se jkollok toxic waste. Għalhekk għedtlek li l-krematorju naħseb li jkollu t-tebut tiegħu li jkun normali u li jintuża biex jitpoġġa l-katavru sakemm jasal fil-krematur u mbagħad dak it-tebut jerġa’ jintuża għal ħaddieħor. 

IĊ-CHAIRPERSON: Mela li t-tebut għandu jkun minn materjal adattat huwa prinċipju tajjeb. Taqblu? 

ONOR. MARIA DEGUARA: Jekk se jiġi kremat bit-tebut għax jien qatt ma smajt li jsir hekk. Ovvjament jista’ jkun li jeżistu postijiet hekk u li jien ma nafx bihom.  

THE CHAIRMAN: Jagħmel sens imma dan il-punt. Jiġifieri ma jistax ikollok tebut b’ammont kbir ta’ żingu. 

ONOR. MARIA DEGUARA: Dan kif kienu jużaw t-twiebet l-antiki għall-foqra fejn kien ikollhom tebut normali b’quddiem miftuħ. Imbagħad kif ipoġġu l-katavru fit-tebut jerġgħu jużaw l-istess tebut għal ħaddieħor.   

IĊ-CHAIRPERSON: Mela f’dan il-punt qed ngħidu li “F’każ li katavru jiġi kremat fit-tebut, dan għandu jkun magħmul minn materjal adattat, sabiex ikun kombustibbli faċilment u ma jkunx sors ta’ dħaħen jew materjal tossiku meta jinħaraq.” Hawnhekk qed ngħidu dak li tkellmet fuqu l-Onor. Maria Deguara. Taqblu mal-aħħar biċċa? (Onor. Membri: Iva)

Fil-punt li jmiss qed ngħidu li “F’każ li jkun hemm xi tip ta’ metall fil-ġisem li se jiġi kremat, għandha tiġi segwita l-proċedura mniżżla fil-linji gwida.” Issa bħala linji gwida qed nirreferu għall-ewwel rakkmandazzjoni tagħna.
 
ONOR. ROSIANNE CUTAJAR: Jista’ jkun li bniedem ikollu xi tip ta’ plastik ukoll ġo fih apparti ħadid.

IĊ-CHAIRPERSON: Pereżempju, ikollu l-lenti tal-kataretti. Imma dik naħseb li tinħaraq u mhux problema.

ONOR. MARIA DEGUARA: Il-kateretta mhi xejn. Il-problema hi li dawn in-nies jagħmlu ċerta negozju minn fuq il-fdalijiet tal-katavri. Pereżempju għandek il-valvi tal-qalb u affarijiet oħra li suppost b’temperaturi għoljin jispiċċaw imma fil-verità ħafna minnhom ma jinħarqux.

IĊ-CHAIRPERSON: Jekk ma jinħarqux suppost li jifirduhom mill-irmied.  

ONOR. MARIA DEGUARA: Dawn ikunu magħmulin minn tip ta’ metall ħafif imma jkun b’saħħtu ħafna. Jien għadni ma dħaltx fuq id-dettalji tal-kremazzjoni ... 

IĊ-CHAIRPERSON: Il-punt li jmiss jgħid hekk; “Għandu jiġi żgurat li l-fdalijiet li jitneħħew mill-krematur, jinżammu separati u jkunu identifikati skont il-liġi.”. Mela jekk xi ħadd ikollu an artificial hip, dik tiġi separata mill-irmied wara li ssir il-kremazzjoni.

ONOR. MARIA DEGUARA: Ma ninsewx li t-temperatura tant tkun għolja li anke l-għadam jinħaraq.  

IĊ-CHAIRPERSON: Jista’ jkun li ddub imma jekk hemm xi metall mhux se jiġi gass u allura xi tip ta’ separazzjoni jrid ikun hemm.  

ONOR. MARIA DEGUARA: Għalhekk irid ikollok awtorità li tara dawn l-affarijiet. Jekk jien għandi krematorju, il-flus se jkunu fit-temperatura li ntella’. Sabiex ġisem, inkluż l-għadam, isir irmied, trid tinvesti f’ammont mhux ħażin ta’ elettriku. Issa ħafna minn dawn in-nies jinvestu fi krematorju biex jagħmlu l-flus u ma tantx se jkollhom rispett lejn min qegħdin jaħarqu. U allura jekk joħorġu b’nofs il-prezz ...  

IĊ-CHAIRPERSON: Mhux bħall-kummissjonanti jkunu dawn ... 

ONOR. MARIA DEGUARA: Kien hemm min qabel idaħħal katavru fil-krematorju jfittixlu għal xi affarijiet ta’ valur! Jien niftakarni żgħira Raħal Ġdid u ċ-ċimiterju kien għalina qisu l-playground tagħna u min jaf kemm konna nisimgħu b’kummiedji li kienu jagħmlu!
   
IĊ-CHAIRPERSON: Mela fejn qed ngħidu “F’każ li jkun hemm xi tip ta’ metall fil-ġisem li se jiġi kremat, għandha tiġi segwita l-proċedura mniżżla fil-linji gwida” qegħdin naqblu. Issa fejn qed ngħidu li “Għandu jiġi żgurat li l-fdalijiet li jitneħħew mill-krematur, jinżammu separati u jkunu identifikati skont il-liġi.”, hemmhekk qed nirreferu għal xi metall jew affarijiet oħra li jispiċċaw mal-irmied. Dawn għandhom jinżammu separati u jiġu identifikati skont il-liġi.  (Interruzzjonijiet)

DR ELAINE BURMINGHAM:  Però naħseb li dik kienet bejn persuna u oħra. Jiġifieri inti ma tistax iddaħħal żewġ katavri f’salt biex jinħarqu fil-krematur.
 
IĊ-CHAIRPERSON: Kollox għandu jinżamm separat, kemm l-irmied ta’ persuna mill-irmied ta’ persuna oħra u kemm fdalijiet ta’ metall jew materjal ieħor. Fl-urna ma jistax ikollok l-irmied tal-katavru u xi biċċa ħadid! Mela jekk hemm xi artificial hip u din ma ddubx, mela għandha titneħħa wara li jsir il-proċess tal-kremazzjoni. Fil-punt li jmiss qed ngħidu li “Il-proċess tal-kremazzjoni m’għandux jitfixkel u l-irmied m’għandux jintmess qabel ma ssir il-kalċinazzjoni finali.” Din hija xi ħaġa teknika. Kalċinazzjoni tfisser li l-affarijiet isiru trab.   

Inti jista’ jkollok l-iskeletru li jibqa’ sħiħ u mbagħad wara tiġbor kollox bħala rmied. Dik tfisser kalċinazzjoni. Bażikament dan il-punt qed jgħid li inti ma tistax twaqqaf kremazzjoni fin-nofs u allaħares tagħmel hekk! Mela l-proċess ta’ kremazzjoni m’għandux jiġi mfixkel u l-irmied m’għandux jintmess qabel ma ssir il-kalċinazzjoni. Fl-aħħar tal-proċedura inti jista’ jifdallek xi għadma sħiħa. F’dak il-każ din trid tkissirha biex tiġi rmied u tiġbor kollox f’daqqa.  

ONOR. MARIA DEGUARA: Dak ifisser li t-temperatura ma telgħetx kemm suppost. (Interruzzjonijiet) Il-kelma “kalċinazzjoni” qiegħda nassumi li ġejja mill-kelma “kalċju”.  
  
IĊ-CHAIRPERSON: Ikollok l-għadam li trid tiġbru u tfarrku. Din hija proċedura li ssir fil-kremazzjoni. 

ONOR. SILVIO GRIXTI: Dan huwa proċess u jkun aħjar jekk nużaw it-terminu eżatt. Dan huwa proċess u m’għandux x’jaqsam mal-kalċju. 

IĊ-CHAIRPERSON: Onor. Cutajar tista’ tfittxilna xi tfisser eżatt il-kelma “kalċinazzjoni”?

ONOR. ROSIANNE CUTAJAR: “This definition covers a variety of technologies that may be applied in order to achieve reduction to bone fragments, including traditional flame-based cremation, calcination and alkaline hydrolyses.”.    
ONOR. SILVIO GRIXTI: Mela ħalli t-terminu oriġinali. Ma naħsibx li teżisti l-kelma bil-Malti.  

ONOR. ROSIANNE CUTAJAR: La m’hemmx kelma rridu nispjegawha bi kliem ieħor.  

ONOR. MARIA DEGUARA: Imma l-proċess kollu finali jipproduċi l-irmied biss.   

IĊ-CHAIRPERSON: Fil-punt li jmiss qed ngħidu li “Għandu jiġi żgurat li l-irmied tal-persuna jiġi trasferit b’mod sikur u skont il-linji gwida dwar il-proċess tal-kremazzjoni.”  Dan ifisser li l-irmied għandu jiġi trasmess ġo urna skont il-linji gwida maħruġin mill-awtorità dwar il-proċess tal-kremazzjoni. Taqblu? (Onor. Membri: Iva) Il-punt li jmiss jgħid li “Il-kontenitur li jkun fih l-irmied għandu jiġi ssiġillat fil-krematorju stess u l-identità tal-persuna għandha tkun murija fuq l-istess kontenitur skont il-linji gwida.”. Din taqblu magħha?  

ONOR. MARIA DEGUARA: Fil-preżenza ta’ xi ħadd mill-familjari tal-katavru.  

IĊ-CHAIRPERSON: Imma mhux dejjem se jkollok il-qraba! Jista’ ikun bniedem li jgħix waħdu.

ONOR. ROSIANNE CUTAJAR: Jekk xi ħadd wera x-xewqa li jiġi kremat imma m’għandux qraba, hemmhekk x’jiġri? 

ONOR. MARIA DEGUARA: Normalment tidħol l-awtorità hemmhekk. Imma jekk jien membru tal-familja għandi dritt li narah u nara li jkun liebes b’tali mod ...

IĊ-CHAIRPERSON: Jien ġieli ltqajt ma’ Ingliżi li jkunu jgħixu waħedhom hawn Malta u dawn ikunu jixtiequ li meta jmutu ġisimhom jingħata lill-Università biex jistudjaw fuqu l-istudenti. U dawn l-Ingliżi jgħiduli li kieku Malta kellna l-kremazzjoni kienu jagħżlu li ġisimhom jiġi kremat meta jmutu. Allura kif se nagħmluha meta persuna ma jkollhiex qraba? (Interruzzjonijiet) Dik qiegħda skont il-linji gwida. Mela nħalluha għal meta tiġi abbozzata l-liġi.    

ONOR. MARIA DEGUARA: Jekk rajt il-ġisem dieħel fil-krematorju u mbagħad wara l-irmied jiġi ssiġillat ... 

IĊ-CHAIRPERSON: Aħna qed ngħidu li s-siġill għandu jitneħħa biss f’każijiet partikolari, inkluż b’ordni tal-Qorti. Pereżempju jekk xi ħadd ikun se jferrex l-irmied x’imkien għandu jitħalla jneħħi s-siġill. Jiġifieri dan għandu jsir biss f’każijiet partikolari.  

ONOR. MARIA DEGUARA: Jekk jien nemmen li għandi nitqiegħed fiċ-ċimiterju ... 

IĊ-CHAIRPERSON: Bħala Kattoliċi aħjar inħalluha hekk din u li s-siġill jitneħħa biss f’ċirkostanzi partikolari u li l-urna titqiegħed f’post konsagrat.  

ONOR. ROSIANNE CUTAJAR: Però hawnhekk qegħdin naħsbu wkoll għal reliġjonijiet oħrajn u mhux għar-reliġjon Kattolika biss. 

IĊ-CHAIRPERSON: Imma anke f’reliġjonijiet oħra kemm jista’ ikun għandek iżżomm l-irmied fejn hu. U tkun tista’ tferrex l-irmied biss f’ċirkostanzi partikolari.  

ONOR. ROSIANNE CUTAJAR: Jien din aktar ħadtha li qed tirriferi għal meta pereżempju l-Qorti timponi li l-irmied ta’ xi ħadd partikolari għandhom isiru t-testijiet tad-DNA fuqu. Onestament ma nafx kemm jista’ isir DNA fuq l-irmied imma l-Qorti tista’ tordna li pereżempju dak il-ġisem ma jistax jiġi kremat minħabba xi investigazzjoni li tkun għaddejja u allura biex ma tintilifx ċerta evidenza. 

ONOR. MARIA DEGUARA: Jekk ikun hemm każ kriminali l-proċess tal-kremazzjoni ma tkomplix u lanqas ikun jista’ jindifen. Imma ġieli reġgħu qalgħu xi mejjet biex jagħmlu d-DNA. Fil-fatt kienu għamlu t-testijiet tad-DNA fuq mummja tal-Eġittu biex jaraw liema ...

IĊ-CHAIRPERSON: Meta tkellimna mal-esperti konna staqsejniehom x’jiġri jekk xi ħadd jiġi kremat u jqum xi dubju dwar paternità, qtil, eċċ. F’dak il-każ x’tista’ tagħmel?  

ONOR. MARIA DEGUARA: Nothing unless you find something in the ashes. 

IĊ-CHAIRPERSON: Dawn kienu qalulna li jistgħu jinżammu samples tad-demm f’post apposta.   

ONOR. MARIA DEGUARA: Hekk tajjeb u anke ġieli jieħdu xi scrapings miċ-cheeks tagħhom biex ikollhom l-evidenza li jkollhom bżonn. (Interruzzjonijiet) Anzi aħna qed ngħidu li l-kontenitur bl-irmied għandu jiġi ssiġillat fil-krematorju. U jien kulma qed ngħid hu li dan għandu jsir fil-preżenza ta’ xi qarib.  

ONOR. IVAN BARTOLO: Biex ikun hemm l-identità tal-persuna jew ...

IĊ-CHAIRPERSON: L-irmied għandna nistmawh bħalma nistmaw katavru u allura bħala xi ħaġa sagra, anke jekk dak li jkun ikun ta’ reliġjon oħra. U huwa biss f’ċirkostanzi partikolari li s-siġill għandu jinkiser. Pereżempju jekk xi ħadd irid jiftaħ l-urna u jferrex l-irmied fil-baħar irid iġib permess mingħand il-Pulizija jew xi awtorità partikolari. Dr Burmingham, tista’ taqralna dan il-punt?

DR ELAINE BURMINGHAM: Hawnhekk qed ngħidu li “Il-kontenitur li jkun fih l-irmied għandu jiġi ssiġillat fil-krematorju stess, fil-preżenza ta’ xi qarib, u l-identità tal-persuna għandha tkun murija fuq l-istess kontenitur, skont il-linji gwida. Is-siġill għandu jitneħħa biss f’każijiet partikolari, inkluż b’ordni tal-Qorti.”.

IĊ-CHAIRPERSON: Tajjeb. Fl-aħħar punt qed ngħidu li “Kull proċedura ta’ kremazzjoni għandha ssir għal kull individwu, ħlief f’każijiet partikolari fejn l-awtorità responsabbli tiddetermina li tista’ tiġi kremata iktar minn persuna waħda, inkluż f’każ ta’ omm u t-tarbija tagħha.”. Bażikament hawnhekk qed ngħidu li katavru wieħed biss jista’ jidħol fil-krematorju biex jinħaraq u mhux jidħlu tnejn jew aktar. Din hija xi ħaġa ovvja. Imma jekk ikollok mara li waqt li kienet qiegħda twelled tilfet ħajjitha u tilfet ukoll it-tarbija tagħha, hemmhekk jistgħu jiġu kremati t-tnejn f’daqqa. L-istess ħaġa għall-fetuses. Jekk pereżempju jkollok tewmin u dawn waqt il-ħlas mietu t-tnejn, hemmhekk tista’ taħraqhom it-tnejn f’salt. 
 
ONOR. MARIA DEGUARA: Tista’ tagħmel hekk imma ma ninsewx li hemm il-liġi li tgħid li identity is not given until after birth. Mela uffiċjalment meta tarbija tmut waqt it-tqala jew titwieled still birth, is it going to be recognized as an individual? Fil-fatt dawn ġieli jindifnu ma’ xi adult li jkun miet f’dik il-ġurnata ... Issa jien ma naqbilx għax tarbija għandha l-identità tagħha. Madankollu ma naħsibx li għandna nidħlu f’dawn il-legalitajiet f’dan l-istadju.  

IĊ-CHAIRPERSON: Għalhekk hawnhekk qed ngħidu li “l-awtorità responsabbli tiddetermina ...”. 

ONOR. MARIA DEGUARA: Legally a child that is born dead is without an identity. I am not saying that it is not a human being but I will put you on the register if you have lived for half an hour and then you died. So if you are born dead kif se tiġi l-proċedura?  

IĊ-CHAIRPERSON: Mela dan il-punt qiegħed tajjeb kif inhu. Dr Burmingham, dawn il-punti tkun tista’ tibgħathomlna? (Interruzzjonijiet)

ONOR. MARIA DEGUARA: Li nistgħu nagħmlu hu li napprovawhom permezz tal-email. Malli nirċievu l-emendi tagħhom nibagħtu lura jekk naqblux magħhom jew le.  
 
IĊ-CHAIRPERSON: Irridu napprovaw ir-rapport hawnhekk qabel ma npoġġuh fuq il-Mejda tal-Kamra. 

ONOR. MARIA DEGUARA: Mela kif nirċievu dawn il-punti nibagħtu lura jekk naqblux magħhom jew le permezz tal-email. 

IĊ-CHAIRPERSON: Tajjeb. Nirringrazzjakom. Issa ngħaddu għall-item li jmiss fuq l-aġenda tagħna.


AFFARIJIET OĦRA

IĊ-CHAIRPERSON: Inqiegħed fuq il-Mejda tal-Kumitat dan ir-rapport:

Rapport annwali dwar il-ħidma tal-Bord tal-Pulizija għas-sena 2017 mibgħut lill-Kumitat mis-Segretarju tal-Bord, is-Sur John Spiteri, fit-2 ta’ Marzu 2018.

Dan ir-rapport jasal quddiemna kull sena u jkopri l-ħidma tal-Bord tal-Pulizija għas-sena 2017. Min irid jara dan ir-rapport għandkom aċċess għalih. 

Inqiegħed ukoll fuq il-Mejda tal-Kumitat dan ir-rapport:

Rapport tal-Kunsill għall-Maltin li Jgħixu Barra minn Malta għall-2017 mibgħut mill-iSpeaker tal-Kamra Anġlu Farrugia fil-5 ta’ Marzu 2018.

ONOR. MARIA DEGUARA: Sur President, ikun possibbli li meta jkun hemm dawn ir-rapporti ningħataw kopja minn qabel?  

IĊ-CHAIRPERSON: Iva, mhux problema. Issa ngħaddu għall-aħħar item fuq l-aġenda tagħna.


APPROVAZZJONI TAL-KUMMISSARJU GĦAS-SETTUR TAL-VOLONTARJAT

IĊ-CHAIRPERSON: Kif qed taraw għandna nominazzjoni għall-Kummissarju għas-Settur tal-Volontarjat. Bħalma tafu l-Kummissarju l-Profs. Kenneth Wayne rriżenja minn din il-kariga u għalhekk kien hemm il-ħtieġa li jiġi nominat xi ħadd ieħor. Għaldaqstant se npoġġi fuq il-Mejda tal-Kumitat: 

Ittra datata 24 ta’ April 2018 mibgħuta mis-Segretarju Parlamentari Clifton Grima dwar il-ħatra tal-Kummissarju l-ġdid għas-Settur Volontarju. 

“In terms of article 5 (1) of the Voluntary Organisations Act (Cap. 492 of the Laws of Malta), the undersigned would like to nominate Chev. Dr Anthony J. Abela Medici for the position of Commissioner for Voluntary Organisations in recognition of his outsanding academic experience and involvement in the voluntary sector.  
Furthermore, I am enclosing his Curriculum Vitae for your kind perusal and consideration.”

Jekk xi ħadd għandu oġġezzjoni għal din in-nomina jista’ jgħidilna.  

ONOR. MARIA DEGUARA: Sur President, we are not in a position to decide by just looking at a paper! (Interruzzjonijiet) Issa jiena qiegħda ngħidlek biex l-affarijiet isiru kif suppost. Jien lil din il-persuna ma nafhiex! 

IĊ-CHAIRPERSON: Allura se naħlulu xahar lill-Uffiċċju tal-Kummissarju?!  

ONOR. MARIA DEGUARA: M’hemmx bżonn indumu xahar! Nerġa’ ngħid li lil din il-persuna ma nafhiex minn Adam u m’għandix idea min hi. Agħtina ċans jumejn biex naraw daqsxejn l-affarijiet u within two days nagħtuk risposta. 

IĊ-CHAIRPERSON: Onor. Deguara, ma nistgħux għax irridu noqogħdu nagħmlu laqgħa oħra u dawn ma jkunux jistgħu jaħdmu. Il-Kummissarju għas-Settur tal-Volontarjat għandu xogħol importanti ħafna.  
ONOR. MARIA DEGUARA: Jien li tagħtina karta u ngħidlek kollox sew abbażi ta’ dik il-karta, naħseb li nkunu qegħdin nagħmlu affarijiet bla sens!

IĊ-CHAIRPERSON: Mela se nistaqsikom wieħed wieħed u għiduli x’inhi l-pożizzjoni tagħkom. Onor. Grixti, inti favur din in-nomina?

ONOR. SILVIO GRIXTI: Iva, favur. 

IĊ-CHAIRPERSON: Grazzi. Onor. Caruana, inti favur din in-nomina?

ONOR. ROSIANNE CUTAJAR: Iva, favur.

IĊ-CHAIRPERSON: Grazzi. Onor. Deguara, inti favur din in-nomina?

ONOR. MARIA DEGUARA: Nerġa’ ngħid li lil dan il-bniedem ma nafux. 

IĊ-CHAIRPERSON: Mela tastjeni. Onor. Bartolo, inti favur din in-nomina?

ONOR. IVAN BARTOLO: Sur President, jiena se nastjeni wkoll. 

IĊ-CHAIRPERSON: Jiena naqbel ma’ din in-nominazzjoni. Għalhekk il-votazzjoni għaddiet u n-nominazzjoni ġiet approvata bi tliet voti kontra tnejn.

ONOR. MARIA DEGUARA: Sur President, jien mhux qed noġġezzjona għan-nomina imma sempliċement qiegħda ngħid li ma nafx min hi din il-persuna!  

IĊ-CHAIRPERSON: Mela għandna tliet Membri tal-Kumitat Permanenti dwar l-Affarijiet Soċjali, li huma l-Onor. Silvio Grixti, l-Onor. Rosianne Cutajar u jien, l-Onor. Etienne Grech li qegħdin napprovaw in-nomina ta’ Chev. Dr Anthony J. Abela Medici bħala l-Kummissarju tal-Organizzazzjonijiet Volontarji. Imbagħad għandna żewġ Membri oħra, l-Onor. Ivan Bartolo u l-Onor. Maria Deguara li qed jastjenu minħabba li rċevew in-notifika on a short notice.

ONOR. MARIA DEGUARA: Nerġa’ ngħid li għadek kif tajtna din il-karta u f’żewġ minuti trid 

risposta! I think this is not on! Naħseb għandek tifhem li nkun irresponsabbli jekk ngħidlek orrajt mexxi jekk lil din il-persuna ma nafx min hi u din il-karta għadek kif tajtili 30 sekonda ilu! Jien naħseb li for future reference, jekk irridu nagħmlu x-xogħol kif suppost, meta jiġu dawn in-nomini quddiemna, tibagħtuhomlna almenu minn ġimgħa qabel biex aħna nilħqu naraw bil-kwiet min huma dawn in-nies li qed jiġu nominati.
 


IĊ-CHAIRPERSON: Tajjeb. Grazzi. 

ONOR. MARIA DEGUARA: Sur President, se taċċetta din it-talba li qiegħda nagħmillek?

IĊ-CHAIRPERSON: Onor. Deguara, fhimniek. Nistgħu naġġornaw din il-laqgħa għal data li tiġi mħabbra aktar tard. Nirringrazzjakom. 

